ՀԻՄՆԱՎՈՐՈՒՄ
ՙՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ՀՈՒՆՎԱՐԻ 15-ի N40-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ՚ ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

ՙՀՀ կառավարության 2009 թվականի գործունեության միջոցառումների ծրագիրը և գերակա խնդիրները հաստատելու մասին՚ ՀՀ կառավարության 2009 թվականի հունվարի 15-ի թիվ 40-Ն որոշման N1 հավելվածի 99-րդ կետի համաձայն ՀՀ էկոնոմիկայի նախարարությունը 2009 թվականի սեպտեմբերի առաջին տասնօրյակում ՀՀ կառավարության քննարկմանը պետք է ներկայացներ ՙԱրդյունաբերության զարգացման հայեցակարգին և գործողությունների ծրագրին հավանություն տալու մասին՚ ՀՀ կառավարության արձանագրային որոշման նախագիծը: 

Նախարարության կողմից մշակված հանրապետության արդյունաբերության զարգացման հայեցակարգը պարունակում է մի շարք դրույթներ, որոնք պահանջում են հանրապետության արդյունաբերական ճյուղերի առկա ներուժի ու զարգացման հնարավորությունների ճշգրտում և գնահատում, որոնց իրագործման համար անհրաժեշտություն է առաջացել իրականացնել ոլորտային վերլուծություններ:

Միկրոմակարդակով վերլուծություններ իրականացնելու նպատակով անհրաժեշտ է  նախարարությունում ստեղծել լայնածավալ տեղեկատավական բազա  հանրապետության գրեթե բոլոր ձեռնարկությունների վերաբերյալ ըստ հիմնական ոլորտների: Այդ  նպատակով նախարարությունը արդեն իսկ նախաձեռնել է հանրապետության ձեռնարկությունների գույքագրման աշխատանքները` սկսելով թեթև արդյունաբերության ոլորտից:

   Ձեռնարկությունների մակարդակով կատարվող հետազոտությունները հնարավորություն կընձեռնեն  ի հայտ բերելու ոլորտի հնարավորություններն ու թույլ կողմերը, առկա ներուժը, զարգացման միտումները և հանրապետության արդյունաբերական նկարագրի ձևավորման հիման վրա` մշակել արդյունաբերության զարգացմանն ուղղված գործողությունների ծրագիր: 

Հավաքագրվող տվյալներն ավելի ընդգրկուն և բազմաբովանդակ դարձնելու նպատակով ՀՀ էկոնոմիկայի նախարարությունը  նախատեսում է տվյալների հավաքագրումն իրականացնել նաև անմիջապես ձեռնարկություններում, այդ  աշխատանքներին ներգրավելով նաև հանրապետության ԲՈՒՀ-երի շրջանավարտներին, որտեղ նորավարտ մասնագետները ձեռք կբերեն ոչ միայն տեղեկատվություն, այլ նաև ձեռնարկությունների հետ աշխատելու որոշակի փորձ:

Միևնույն ժամանակ տեղեկացնում եմ, որ ներկայումս մշակվում են մի շարք հայեցակարգեր և ծրագրեր (նորարարության և ձեռներեցության ազգային կենտրոնի հայեցակարգ, ազատ գոտիների մասին ՀՀ օրենք, ՀՀ գիտության ոլորտի բարեփոխումների հայեցակարգային դրույթներ, ակնագործության և ոսկեգործության զարգացման միջոցառումների ժամանակացույց, ստանդարտացման 2009թ. աշխատանքների մասին և այլն), որոնք այս կամ այն կերպ առնչվում են արդյունաբերության հիմնախնդիրների հետ կամ կոչված են նպաստելու արդյունաբերության զարգացմանը և անշուշտ, հատվելու են արդյունաբերության զարգացման գործողությունների կազմվելիք ծրագրի հետ: Ուստի նշված ծրագրերի դրույթները չկրկնելու կամ անհամապատասխանություններից խուսափելու նպատակով անհրաժեշտություն է առաջանում   համահունչ դարձնելու արդյունաբերության զարգացմանն ուղղված գործողությունների ծրագիրը մշակվող հարակից իրավական ակտերի հետ:

Հաշվի առնելով վերոհիշյալը ՀՀ էկոնոմիկայի նախարարությունն առաջարկում է ՀՀ կառավարության 2009 թվականի հունվարի 15-ի թիվ 40-Ն որոշման N1 հավելվածի 99-րդ կետով սահմանված հանձնարարականն իրականացնել երկու փուլերով.

ա) փոփոխություն կատարելով 99-րդ կետում և հանձնարարել ՀՀ էկոնոմիկայի  նախարարությանն իրականացվելիք ոլորտային վերլուծությունների հիման վրա`  մշակել և մինչև 2010 թվականի հունիսի 30-ը ՀՀ կառավարություն ներկայացնել արդյունաբերության զարգացմանն ուղղված գործողությունների ծրագիրը:

բ) հավանություն տալ ՀՀ արդյունաբերության զարգացման հայեցակարգին:
Ելնելով վերոգրյալից ՀՀ կառավարության քննարկմանն է ներկայացվում ՙՀայաստանի Հանրապետության կառավարության 2009 թվականի հունվարի 15-ի N40 որոշման մեջ փոփոխություն կատարելու մասին՚ ՀՀ կառավարության որոշման նախագիծը և ՙՀայաստանի Հանրապետության արդյունաբերության զարգացման հայեցակարգին հավանություն տալու մասին՚ ՀՀ կառավարության արձանագրային որոշման նախագիծը:
Հայաստանի Հանրապետության արդյունաբերության զարգացման հայեցակարգը մշակվել է հետևյալ իրավական ակտերի հիման վրա` 

1.
ՙԻրավական ակտերի մասին՚ Հայաստանի Հանրապետության օրենք:

2.
Հայաստանի Հանրապետության կառավարության 2009 թվականի հունվարի 15-ի ՙՀայաստանի Հանրապետության կառավարության միջոցառումների ծրագիրը և գերակա խնդիրներ հաստատելու մասին՚ N40-Ն որոշում:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

      ԷԿՈՆՈՄԻԿԱՅԻ ՆԱԽԱՐԱՐ                                                                    ՆԵՐՍԵՍ ԵՐԻՑՅԱՆ

